
Ođđ eeʹjj tiõrvʼvuõđ 

 

Šiõǥǥ lookki, 

eeʹjjvaajtõõzzâst da Sääʹmteeʹǧǧ vaalpõõʹji vaajtõõzzâst lij šiõǥǥ vuäʹnkânji õʹhtte ǩieʹssed måttmid 

mõõnni eeʹjj di vaalpââʹj oʹnnstummšid di ođđ ääiʹj ooudpeäʹlnn leʹddi vaʹǯǯtõõzzid. Eeʹǩǩ 2015 

õõʹni seʹst nuʹtt maaiʹlmveiddsânji, meersânji ko še pääiklânji määngid miârkteei šõddmõõžžid, 

kook paʹcce historiaaʹje da oummui miõlid. Sääʹmteeʹǧǧ vaalpââʹjj 2012–2015 lij leämmaž tiudd 

tuâjain. Jiânnai vuåǯǯuš äigga, leâʹša seämma ääiʹj määŋg vaalpââʹj täävtõõzzin jie teâuddjam. Eeʹǩǩ 

2015 leäi še säʹmmlai pueʹttiääiʹj peäʹlnn kueiʹti tääʹrǩes vaali, parlameʹntt- da sääʹmteʹǧǧvaali, 

eeʹǩǩ. 

 

Pukin miârkteei šõddmõõžž 

Kookkas pueʹttiäigga vaaikteei da pukin vääžnʼjummuš mõõnni eeʹjj ouddnummuš tâʹvven jälsteei 

da jieʹlli oummid lij Pariisâst tuejjuum äimmõs-suåppmõš. Alggmeerai äʹrbbvuõđlaž jieʹllemvueʹǩǩ 

taarbaš luâđ. Tän poddsa krootai da viõusâs muttâz luâđast, koi vueʹrdet viõkkšmed pueʹttiääiʹjest 

äimmõõzz pakknummuž diõtt, lie alggmeerai jieʹllemviõkksažvuõʹtte samai jõnn vaarr. Alggmeer 

lie lââʹssen täujja tõt-i vueʹss meerast, mii ij leäkku tuåimeezvuiʹm vaaiktam jiânnai 

äimmõspakknummša. Gåårõʹtti lij, što alggmeer joudda ååʹn tõʹst mäʹhssed. Aarktlaž vuuʹdest 

äimmõs pakkan miâlggâd kueiʹt vuâra jeeʹres maaiʹlm jåʹttlubun, što juʹn pieʹllneʹb graadd pakknem 

vuäitt leeʹd aarktlaž meeraid joba koumm graadd. 

Säʹmmlai ǩiõččâmvueʹjjest suåppmõõžžâst lij positiivlaž tõt, što vuåǯǯuš äigga suåppmõõžž, koin 

äimmõõzz pakknummuž põõrǥât rääʹjted vuâlla kueʹhtt graadd ouddindustriaalʼlaž ääiʹj veʹrddeeʹl. 

põõrǥeeʹl pieʹllneʹb graaʹdde. Tääzz piâzzât tobddjeei peästtmõõžžid tuejjeeʹl, koi pirr mainstet 

äävnalla. Lââʹssen âlgg ââʹnned samai tääʹrǩes äʹššen suåppmõõžž auʹǯǯjummuž ââʹnned huõl 

peästtmõõžži ruõkki illnjiõlõõǥǥi, jeärben mieʹcci, suõjjummšest. 

Säʹmmlai ǩiõččâmvueʹjjest suåppmõõžžâst lij negatiivlaž tõt, što alggmeerai vuõiggâdvuõđid 

peäggte tåʹlǩ suåppmõõžž jååʹđtemsaaʹnin, jie-ǥa tuåimmjummuž oʹhjjeei, operatiivlaž vueʹzzest. 

Suåppmõõžžâst õnnum sääʹnnvaʹlljummuž alggmeervuõiggâdvuõđin lie še miâlggâd rââʹžž. 

Lââʹssen suåppmõšteʹkstt liʹnjjai alggmeerai teâđast, ij-ǥa alggmeerai äʹrbbvuõđlaž teâđast, nuʹtt 

mäʹhtt alggmeerpolitiikkâst lij liʹnnjum. 

Pariisâst lie čuäʹjtam maailma viâhhid da ååʹn jiõčč tuâjj eman älgg. Mon tuäivam, što Sääʹmteeʹǧǧ 

vääʹldet mieʹldd meersaž tääʹzz tiuʹddepiijjmõõžžâst nuʹtt plaanma ko še tieuʹddmest, vuõiggnalla da 

šiõǥǥ jiõggâst di nuʹtt vuõss lääuʹǩest ko vueiʹtlvaž. Tuäivam, što pueʹtti Sääʹmteʹǧǧ puätt liʹnnjed 

jiijjâs äimmõsmuttâz tuõʹllʼjemtäävtõõzzees ouddmiârkkân vieʹǩǩteeʹl äʹrbbvuõđlaž teâđ veäkka 

äimmõsmuttsa šiõttlõõvvmõõžžâst di lââʹzzteeʹl tieʹttemvuõđ äimmõsmuttâz tuõʹllʼjummuž 

konkreettlaž vuõʹjjin sääʹmõhttsažkååʹddest. 

Nuõrttsäʹmmla vuåǯǯu kålggmannust kuullâd, što nuõrttsäʹmmlai 

kreäpast leäi primmum Unesco Maaiʹlm mooštai sizz. Tät leäi samai miârkkšõõvvi oođâs ceâlai 

sääʹmõhttsažkådda leâʹša seämmast pukid maaiʹlm alggmeeraid. Kreäpast ooccâm Unesco Maaiʹlm 

mooštai sizz lij eʹpet pohttam miʹjjid säʹmmlaid kuâsttjeeʹjen tõn, što meeʹst lie tuõttaaʹššid 

vuâđđõõvvi vuõiggâdvuõđ. Vuõiggâdvuõđ, kook årra õinn viõǥǥâst. Vuõiggâdvuõđ, koid jeäʹp 

leäkku ouddam meädda leʹbe kook jie leäkku valddum meeʹst meädda. Kreäpast lij sääʹm arkiivääʹrb 

symbol leâʹša tõt lij še tuõđštõs. Tuõđštõs, kååʹtt lij sääʹm mettkääʹvest oʹdinakai da kååʹtt tuõđašt, 

što säʹmmla lie vaaldšam määddaid da čaaʹʒʒid ouddâl pukid. Leâʹša kreäpast lij še tuõđštõs, kååʹtt 

lij maaiʹlmveiddsânji alggmeeraid miârkkšõõvvi seämma vââʹjj diõtt; alggmeerain lij vuõiggâdvuõtt 

määddeez da čaaʹʒʒeez. Määddeez da čaaʹʒʒeez, koid nuuʹbb meer lie čuuʹt määŋg vuâra tuõttâm 

leeʹd sij määdd da čääʹʒʒ. 

Mõõnnâm eeʹjjest jõnn vueʹss Sääʹmteeʹǧǧ tuåimin ǩiõttʼtõõli mäddââʹnnem. Sääʹmteʹǧǧ kååččai 

säʹmmlai dommvuuʹd paalǥâskooʹddid di Saaʹmi siidsåbbar õhttsažsåbbra, koʹst saǥǥstõʹlleš jm. 

kuåivâslääʹjj tueiʹmmepiijjmest säʹmmlai dommvuuʹdest, puõccuhåiddamlääʹjj oođeemtaarbin di 

näuʹddpolitiikkâst. Sääʹmteeʹǧǧ pirrõspiisar lij še alttääm mõõntõõllâmvuäʹpstõsmeärrõseʹtǩǩõõzz 

raajjmõõžž kuåivâslääʹjj tueiʹmmepiijjmõʹšše õõuteeʹl säʹmmlai dommvuuʹdest. Vuõssmõs määʹttest 

Sääʹmteʹǧǧ lij vuäinnam tarbbsen altteed saǥǥstõõllmõõžžid Saaʹmi siidsåbbrin da sääʹmvuuʹd 

paalǥâskooʹddivuiʹm mõõntõõllâmvuäʹpstõsmeärrõseʹtǩǩõõzz raajjâm diõtt. 

Lââʹssen mädd- da čääʹccââʹnnem kueʹsǩǩe meäʹcchalltõslääʹǩǩoođõs di Teänjooǥǥ 

kueʹlstõõllâmsuåppmõõžž saǥǥstõõllmõš. Oođõõzzid, koin lie kuʹǩesäiggsa, kookkas pueʹttiäigga 

vaaikteei da miârkteei vaaiktõõzz säʹmmlai pueʹttiäigga, leâʹša koivuiʹm tuâjj õinn juätkkai. 

Kuhttuid proseeʹssid priorisõʹstteš Sääʹmteeʹǧǧest eeʹjj 2015. Leäm maantõõttâm jeäʹrben 

mõõntõõllamvuâkka, koin meäʹcchalltõslääʹǩǩoođummuž ooudeeš riikkvaaldšummšest ooudårra. 

Lääʹǩǩhämmsest lääʹjjvalmštõõllâm vuâđđan tuõʹtteš teeʹkstest, što tõʹst lie leämmaž vuâđđan 

ouddlõž halltõõzzi liʹnnjõõzz da vuâđđjurddi, leâʹša kuuitâǥ säʹmmlaid kuõskki paragraaffid jie 

maacctam hämmsa, håʹt määŋg orgaan tõi kaggâm rauʹǩǩe. Teänjooǥǥ kueʹlstõõllâmsuåppmõš lij 

määngnalla miârkteei, ij-ǥa uuʹccmõsân tõnt, ko tõt rääjj raamid pueʹtti Njauddâmjooǥǥ 

kueʹlstõõllâmsuåppmõõžž oođeemtuõjju. Tuäivam, što pueʹtti Sääʹmteʹǧǧ juätkk tääʹrǩes 

ouddõsvuåppâmtuâj täi oođõõzzivuiʹm da što tõn tuejjeet šiõǥǥ õhttsažtuâjast jeeʹres 

sääʹmtuåimmjeeʹjivuiʹm veiddsânji, nuʹtt mäʹhtt eeʹjjest 2015. Späʹssbõõžžam täʹst jm. Sámiráđđi, 

Saaʹmi siidsåbbar sääʹmsuåvtõõzzeesvuiʹm, sääʹmõhttõõzzid, säʹmmlai dommvuuʹd paalǥâskooʹddid 

di jeeʹres sääʹmaktiivid. 

Vaaleeʹjj diõtt še Sääʹmteeʹǧǧ vaal jeeʹres vuõʹjjineesvuiʹm tuejjte vaaldšummuž di leʹjje jiânnai 

jeeʹres mediain ooudâst. Mainstummuš ǩii lij säʹmmlaž da ǩeäk tõʹst mââimõs ǩiõđâst tuʹmmje di 

säʹmmlai jiõččmieʹrreemvuõiggâdvuõđâst meeran juätkkjež vaalpââʹj 2016–2020 čõõđ. Tän mätta 

mainstummšest lie joba eʹtǩǩääm, što riikk tuʹmmai oʹđđest Sääʹmteeʹǧǧ tobstummuž di ekonoomlaž 

tuärjjummuž. Vuäinam, što vaalpââʹj 2016–2020 õhttân tääʹrǩes linnjân lij Sääʹmteeʹǧǧ legitimiteeʹtt 

nââneem Lääʹddjânnam årra.  

 

Jeeʹres šõddmõõžž 

Sääʹmteʹǧǧ vuässõõđi njuhččmannust ÕM:i alggmeerai aaʹšši põõšši fooruuʹme ooudab iiʹjjin 

čoʹrsteeʹl alggmeerai parlameeʹnti kõõlb vueʹlnn Lääʹddjânnam riikk delegaatio sââʹjest. Ǩiiđ 

riikkpeeiʹvi tuʹmmstõõǥǥi mâŋŋa Sääʹmteʹǧǧ ij vuäinnam vueiʹtlviʹžžen vuässõõttâd Lääʹddjânnam 

delegaatio vueʹssen. Fooruumâst ǩiõttʼtõʹlleš määŋgid alggmeeraid 

tääʹrǩes aaʹššid, koin ouddmiârkkân nuõri jiõččsårmmʼmõõžž kuäʹsǩǩe sääʹmõutstõõzz jeäʹrben 

Ruõccâst. Täʹst lie vaaiktõõzz še Lääʹddjânnam sääʹmnuõrid. Tät äʹššvuʹvdd lij kaggum eeʹjj 2015 

äiʹǧǧen määŋg õhttvuõđâst. 

Sääʹm parlamentaarlaž suåvtõõzz (SPS) saaǥǥjååʹđtemvuõtt serddji Lääʹddjânnam Sääʹmtegga 1.6. 

ääʹljeeʹl. SPS vuäǯǯai-i tâʹlles šiõǥǥ ođđsid, ko õhttsažtâʹvvjânnamlaž ǩiõllõhttsažtuâjjhaʹŋǩǩõs, 

Ǩiõllkaʹlddi – sääʹmǩiõli ämmat- da resursskõõskõs, vuäǯǯai teäggtõõzz miâlggâd kooum eeʹjj 

tuåimmjummša Interreegg Tâʹvv-prograamm Sápmi-vueʹssprograammâst di jeeʹres meersaž 

teäggteeʹjin, mâʹte Lääʹddjânnmest Lappi leettast. 

Ǩiõllkaʹlddi (sääʹmǩiõʹlle Giellagáldu, Kielâkäldee, lääddas Kielikaltio) lij tuåimmâm 1.8.2015 

ääʹljeeʹl ämmatlaž äʹšštobddiorgaanân. Tõt taʹrjjad ǩiõllvieʹǩǩ di raʹvvai sääʹmǩiõli ââʹnnem õhtti 

aaʹššin. Terminologia- da normmeemtuâjai lââʹssen kõõskõõzz tuâjaid koʹlle še ǩiõllhuõll di teâđ 

jueʹǩǩem sääʹmǩiõli da tõi ämmatlaž kõõččmõõžži diõtt. Ååuʹc sääʹmǩiõlâst lie mieʹldd saujj-, 

luulaja-, tâʹvv-, aanar- di nuõrttsääʹmǩiõl. Haʹŋǩǩõõzz äiʹǧǧen lij täävtõssân seʹlvvted, mäʹhtt jeeʹres, 

ouddmiârkkân Ruõccâst mainstum uumajasääʹmǩiõl da Ruõššâst mainstum ǩiʹlddsääʹmǩiõl, 

vuäǯǯčeš kõõskõõzz tuåimmjummša mieʹldd. Haaʹlääm-i späʹssbõõššâd teäggteeʹjid tääʹrǩes 

tuärjjõõzzâst sääʹmǩiõli pueʹttiääiʹj staanâm diõtt. Sääʹm parlamentaarlaž suåvtõõzz di Sääʹmteeʹǧǧ 

vaalpââʹj 2016–2020 tääʹrǩmõs ââldasääiʹj täävtõõzzid kooll Ǩiõllkaʹlddi tuåimmjummuž põõšši 

teäggtõõzz haʹŋǩǩeem. 

Vuõiggâdvuõttministeriast rieʹššeš kålggmannust sääʹmaaʹššid hoiʹddjeei veʹrǧǧoummi da 

Sääʹmteeʹǧǧ eeʹttǩeeʹji kõskksaž nuʹtt koččum sääʹmaaʹšši saǥǥstõõllâmpeeiʹv. Mieʹrren leäi ooudeed 

riikksuåvtõõzz da Sääʹmteeʹǧǧ kõskksaž õhttsažtuâj. Šõddmõõžžâst jieʹlleš ministeriai mieʹldd čõõđ 

ääiʹjpoddsaž sääʹmaaʹššid. Looppâst saǥǥstõʹlleš vuäʹnkânji veʹrǩǩneeʹǩǩi sääʹmteʹǧǧlääʹjj meâlddsaž 

kuullâmõõlǥtemvuõđ pirr. Mieʹrren leäi še smiõttâd jueʹtǩ da jeeʹres õhttsažtuâjjmaallid di -naaʹlid. 

Čõhččtääʹlv mieʹldd Sääʹmteʹǧǧ kaaunõõđi säʹmmlai dommvuuʹd kooʹddivuiʹm. Kaaunõõttmõõžž 

leʹjje šiõǥǥjiõggsa da raajji. Kaaunõõttmõõžžin saǥǥstõʹlleš veiddsânji ääiʹjpoddsaž aaʹšši di 

vaʹǯǯtõõzzi pirr. Späʹssbõõžžam veâl pukid kaaunõõttmõõžžid vuässõõttâm kooʹddi eeʹttǩeeʹjid. 

Sääʹmteeʹǧǧ vaaldšummuš lij tuejjääm tuâj še määŋgi vaaldšummuž kuõskki oođummšivuiʹm eeʹjj 

2015. Täällvaaldšemsektorr leäi puki veiddsummus ooudummšest jeäʹrbi mieʹldd ođđ liâdggsaž 

riâšldõõǥǥi ââʹnnma välddmõõžž peäʹlnn. Lââʹssen vuõiggâdvuõttministeria jieʹli škooulteʹmmen 

piisarkååʹdd da Sääʹmteeʹǧǧ vuäzzlaid vuõiggâdvuõttministeria vaaldšemvuuʹd ryytmâst 

ouddmiârkkân täällarvvlõõzzi plaaneem vueʹzzeld. Tän vuâđald Sääʹmteeʹǧǧ vaaldšummšest 

tuʹmmješ põrggâd seämma äiʹǧǧtauʹlle riikk vaaldšummšin. Ouddmiârkkân raammtäällarvvlõõzzi 

raajjâm neellj eeʹjj pââjas lij õhtt ođđ, riikk vaaldšummšin õhttneei plaanummuš tuâjjneävvain. 

Tuâjjriâššmõõžž še ooudeeš. 

Sääʹmteʹǧǧ lij tuåimmâm vuõssmõs neellj eeʹjj pââʹj sääʹmkulttuurkõõskõs Sajoozzâst. Raam 

Sääʹmteeʹǧǧ vaaldšummša da politiikklaž tuåimid di sääʹmkulttuur da sääʹmǩiõli ooudummša lie 

leämmaž historiaalʼla. Sajoozzâst lie neellj eeʹjj äiʹǧǧen riâššâm jäänmõs vueʹzz Sääʹmteeʹǧǧ 

såbbrin, kaaunõõttmõõzzin di še jõnn vueʹzz saǥǥstõõllmõõžžin. Sajoozzâst leät še vuäinnam 

määŋgnallšem šõddmõõžžid čuõvvumus sääʹmartiisti konseeʹrtin Lääʹddjânnam Meersažbaleeʹtt 

čuäʹjtõʹsse. Sajos lij-i leämmaž čiõlggsânji virksmâʹttmen kulttuurjieʹllem. Sajoozz ooudeem tän 

mätta lij kaiʹbbjam määŋgi tuåimmjeeʹji čââpp õhttsažtuâj. Haaʹlääm-i spässbõõššâd pukid tän tuõjju 

vuässõõttâm oummid da orgaanid. 

Samai huõl counnʼjen âlgg ââʹnned Lääʹddjânnam tän poddsaž vueʹjj, koon vââʹjjsaaǥǥ 

sueiʹmkrâʹstte. Nåkam jeät leäkku ouddâl ǩiõččlâsttam lääʹdd ni sääʹm õhttsažkååʹddest. Tät lij 

samai nääʹlteʹm. Vââʹjjsaaǥǥ vuâđald tooldâlm Lappi vuuʹdest, 

jeäʹrben säʹmmlai dommvuuʹdest lij miâlggâd paasmiõllsaž, da vââʹj čuäʹjtummuš tillʼlõõveeʹl 

säʹmmlaid lij lâssnam miârkteeinalla. Vââʹjjsaaǥǥi kõskksaž äʹššen lij Sääʹmteeʹǧǧ legitimiteeʹtt 

systemaattlaž kõõččâm-miârk vuâlla piijjâm, mii lij tåʹlǩ õhtt vueʹǩǩ kåittad uuʹcceed säʹmmlai 

jiõččmieʹrreemvuõiggâdvuõđ meeran. Tän vueiʹtet vueiʹnned kolonialiism ânnʼjõžpeeiʹv ååʹblǩen, 

mõõn očndõõttâmvueʹǩǩen eeʹjjest 2015 leät vuäinnam missʼji sääʹmpihttsid jiuǯǯi 

eeʹttkâʹsttempihttsid ko še jeeʹres sääʹmorganisaatioi eksisteeʹns da ekonoomlaž tuärjjõõzz 

priimmâmnallšemvuõđ kõõččâm-miârk vuâlla piijjâm. 

Toobdâlm lie kõrsmam peʹce Lääʹddjânnmest, še Tâʹvvjânnmin da jeeʹres åʹrnn maaiʹlmest. Tät 

kuâskk še alggmeerkõõččmõõžžid. Lij samai vääžnai, što Tâʹvvjânnam leʹčče ooudpeäʹlnn jooʹtti 

alggmeeraid kuõskki vââʹjjsaaǥǥ tuõʹllʼjummšest. Säʹmmlaid kuõskki aaʹššid õõlǥči ooudeed tän 

vueʹjjest jeäʹrben tâʹvvjânnamlaž tääʹzzest da tõnt leʹčči-i vääžnai, što tâʹvvjânnamlaž 

sääʹmsuåppmõõžž saǥǥstõõllmõõžžid ǩiõrǥteʹčeš mââimõõzzâst da suåppmõõžž ratifiââstčeš da 

tueiʹmmepiijčeš. Tuäivam, što Tâʹvvjânnamlaž miniʹsttersuåvtõõzz saaǥǥjååʹđteeivuõttpââʹjj, koon 

Lääʹddjânnam täʹbbe alttii, lij vueʹzzstes ooudeʹmmen tän täävtõõzz, lij tâma kooum Tâʹvvjânnmest 

õhtt õhttsaž alggmeer. 

Mõõnnâm da pueʹtti eeʹjj leiʹmmje hueʹnes täällvueʹǩǩ da tääl õinn juätkkjeei pannaainâsvuõtt. 

Sääʹmteeʹǧǧ sååbbar 21.12.2015 priimi eeʹjj 2016 tuåimmplaan-täällarvvlõõzz, kååʹtt lij tääl peäʹlnn 

samai čoouǥas. Ođđ Sääʹmteʹǧǧ alttad tuåimmpââʹjstes määŋgi, joba jõnn vaʹǯǯtõõzzi ooudâst. 

Tuäivam, što sääʹmkulttuur da äʹrbbvuõđlaž jieʹllemvuõʹǩǩid peälšteei linnj di sääʹmǩiõli kâʹddem 

lie jååʹđteei vuâđđjurddjen še ođđ Sääʹmteeʹǧǧ tuåimin. 

 

Späʹsseb mõõnnâm eeʹjjest da lekk ođđ ekka 2016! Späʹsseb še mõõnnâm Sääʹmteeʹǧǧ vaalpââʹjest 

da lekkvuõtt vaalpâjja 2016–2020! 

 

Aanrest 

 

Tiina Sanila-Aikio 


